
     Gioanin e le fate del Ponte dei Tre oci

- Nona, me contito ‘na fola?

- Sì cara la me putina. Quala voto? Quela de Biancaneve? Quela de Cenerentola? O quela de Capuceto Rosso…

- No, ghe ne voria una nova. Una bela però, no come quela ca m’ha contà me nono che me ga fato paura.

- La seto quela de le fate del Ponte dei Tre Oci?

- Non la go mai sentìa. Xela bela? Cossa xelo sto ponte dei Tre Oci…

- El xe quelo ca se trova tra Rovigo e Grignan, longo via Forlanini…

- E lì ghe xe le fate? Parché el se ciama el Ponte dei tre Oci?

- Perché el ponte ga tre archi soto i quali ghe passa l’aqua de tre fossi e, de note, quando ca ghé la luna, i pare tre oci spalancà.

- Eco, mi a me fa paura ‘sti tre oci spalancà…

- Anca a Gioanin ghe fasea paura, ma inveze ga incontrà le fate.

- Davero? E chi xelo Gioanin o Giovanin…

- La xe na storia ca xe capità tanti ani fa…

- Zento ani fa?

- De più, voria dire quatrozento…

- Dai nona contamela

- Ghe gera ‘na volta Gioanin che’l fasea el falegname a Grignan e che’l gavea la morosa a Rovigo

- Gerela bela ‘sta morosa

- Sì la gera ‘na bela tosa e Gioanin el ‘ndasea a trovarla tuti i zobia de sera. Ma quando che’l tornava a casa, ca ghe gera scuro, el gheva un poca de paureta, che la deventava sempre più grossa man a man che’l se avizinava al Ponte dei Tre Oci. Parchè i disea che lì se sentiva come el vento che supiava soto i archi del ponte,  e po’ se sentiva anca dele vozi strambe: i disea che  i fosse dei fantasmi o dei orchi o pezo ancora…

- E Giovanin ghevelo paura? Ma quando xele rivà le fate bone…

- Aspeta un poco. Gioanin, quando che’l rivava vizzin al ponte, el se meteva a caminare in pressia e el se stropava le rece coerzendole co le man par no sentire gnente. E anca che la sera là el stava passando vezin al ponte col cuore ca ghe batea forte forte, quando che’el s’ha sentìo ciamare:

“Gioanin… Anzi Giovannino, parchè le fate le parlava in ‘talian. Giovannino, vieni qua”.

- Le gera proprio le fate?

- Questo Gioanin no lo savea. El pensava da tirare drito, ma po’ el ga sentìo ancora: “Dai Giovannino, vieni qua con noi che balliamo insieme”. E alora el ga dà ‘na ociada svelta verso i oci del ponte…

- E cossa galo visto?

- Cinque fate ca balava sull’aqua. El se gà sfregà i so’  oci parchè no ghe pareva vero. Le gera proprio dele bele fate. 

- Come gerele vestìe?

- Co vestiti longhi lezieri che solava intanto  che le balava: una la gera vestìa de rosso, ‘n’altra de celeste,  ‘n’altra de zalo, ‘n’altra ancora de rosa e una de bianco. E ghe gera la luna che le illuminava… e illuminava anche l’aqua, ca parea un specio belissimo…

- E Gioanin?

- Gioanin alora el se ga fermà e loro, le fate, ancora le ga dito: “Dai Giovannino vieni qua a ballare con noi”

- E ghe xelo ‘ndà?

- Lu no’l saveva cossa fare. Da ‘na parte el voleva scapare via, parchè el gavea paura che ghe fosse sotto un imbrojo, ma da l’altra ghe pareva che le fosse fate bone. E alora el ga dito: “Mi a vegnarìa, ma go paura de ‘negarme, parché mi non son miga bon de balare su l’acqua come voaltre”.

“Ecco fatto!” le ga risposto le fate, facendo sparire tuta l’aqua. 

Ma chel miracolo no ga fato passare la paura a Gioanin chel ga dito: “A xe massa tardi, devo ‘andare a casa, ca ghe xe me mama ca sta in pensiero… Magari vegno ‘nalta volta”.

“Non ci sarà un’altra volta” ga risposto le fate. “Ma desideriamo che ti ricordi di noi: esprimi un desiderio”. 

E Gioanin nol ghe ga pensà do volte. Nol gera uno con tanti gregi par la testa, e el ga dito: “Mi vorìa diventare un falegname proprio bravo, anzi un artista del legno…”

“Va bene. Ti accontentiamo. Ma ricordati che non diventerai mai ricco” le ga dito le  fate che subito le xe sparìe. 

- E Gioanin?

- Gioanin el credeva de esserse insognà. Ma el giorno dopo el ga visto che le man le lavorava molto mejo del solito e sul mobile che stava finendo el ga fato dei lavori de intajo proprio bei. E, quando che‘l ga consegnà el mobile, i ghe ga fato tanti complimenti.

- Xeli sta contenti del lavoro de Gioanin?

- Sì, ma no i ghe ga dà gnanca un scheo in più de quelo che i aveva stabilìo. Alora Gioanin el se ga ricordà de le fate e el ga pensà: “Non deventarò sior, ma son contento de essare deventà bravo e no domandarò mai gnente in più del lavoro normale, ma vojo fare dele robe che faga meraveja a tanta zente”.

- E cossa galo fato?

- El ga lavorà sopratutto ne le cese. Ma seto qualo che’l xe sta el lavoro più belo? Quelo dell’altare de la cesa de la Rotonda de Rovigo con tuti i anzoli intaja su tole de legno e po’ piturà d’oro. Anzoleti ca vola atorno al dipinto de la Madona co la so’ rosa in man. La xe ‘na cesa belissima, che col lavoro de Gioanin la xe deventà ancora più bela”.

- Me portito a vedarla nona?

- Sì te vojo proprio portare a vedare quanto bela che la xe, e a dire ‘ na preghierina a la Madona che ga fato tante grazie a Rovigo.

- E Gioanin se galo sposà co la so morosa?

- Sì, sì. E i gà vivesto felici e contenti, e i ga vu cinque fioi, come el numero de le fate. Do però i gerà mas-ci e tre femene che Gioanin,  ricordandose i colori dei vestiti de le fate,  el ga volesto batezarle così: Rosa la prima, Bianca la seconda e Celeste  la terza.

- Grazie nona te me ghe contà proprio ‘na bea storia e mi te dago un baso.
Lino Segantin


